Агенцијата за заштита на правото на слободен пристап до информациите од јавен карактер, врз основа на член 111 став 1 од Законот за општата управна постапка („Службен весник на Република Македонија“ бр. 124/15), а согласно член 27, член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/19)  и Упатството за спроведување на Законот за слободен пристап до информации од јавен карактер („Службен весник на Република Северна Македонија“ бр.60/20), постапувајќи по Жалбата изјавена од Здружението за поддршка и развој „И јас Сум“ - Неготино, поднесена против Локалната самоуправа - Неготино, по предметот Барање за пристап до информации од јавен карактер, на ден 20.04.2026 година го донесе следното
Р Е Ш Е Н И Е

1. Жалбата изјавена од Здружението за поддршка и развој „И јас Сум“ - Неготино, поднесена против Локалната самоуправа - Неготино, заведена во Агенцијата под бр.08-616 на 23.12.2025 година, по предметот Барање за пристап до информации од јавен карактер, СЕ УВАЖУВА.
2. СЕ НАЛОЖУВА на Имателот на информации да постапи по Барањето на Барателот согласно одредбите од Законот за слободен пристап до информации од јавен карактер.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Здружението за поддршка и развој „И јас Сум“ - Неготино,  на 23.11.2025 година преку електронска пошта поднело Барање за пристап до информации од јавен карактер до Локалната самоуправа - Неготино, со кое побарало по е-маил да му се достави електронски запис (доставен на е-маил ijassum2020@gmail.com)  од следната  информација: 
„1.  Дали Општина Неготино работи на корекција на спуштените тротоари на централното подрачје во Неготино? Кога е крајниот рок за реализација на проектот? 
2. Ве молиме да ни доставите документација на идните проекти предвидени да се реализираат во Општина Неготино? Со посебен осврт на реконструкцијата на плоштадот на град Неготино.
3.  Дали во објектот е обезбеден пристап помеѓу катовите или различните нивоа (преку внатрешна рампа или лифт пристапен за лицата со попреченост), или дали е обезбеден простор на приземје за прием на лица со попреченост како што веќе беше ветено од менаџментот на локалната самоуправа?
4. Доколку постојат рампи, ве молиме наведете ги спецификациите на надворешните и/или внатрешните рампи (должина, ширина, агол на наклон, материјал).
5. Дали има обезбеден паркинг простор за лица со попреченост?
 Ако има, каде се наоѓа и колку места се обезбедени?
 Ве молиме, прикачете фотографија од означениот паркинг простор.
6. Дали во објектот има тоалет приспособен за лица со попреченост?
  Ако има, ве молиме наведете ги спецификациите (ширина на вратата, поставеност на рачки, простор за маневрирање и сл.).
  Ве молиме, прикачете фотографија од тоалетот, доколку е достапна.
7.  Дали институцијата има службеник задолжен за контакт и поддршка на лица со попреченост при користење услуги?
 • Ако да, наведете име и контакт на одговорното лице.
 • Дали контактот е јавно објавен (на веб-страница, инфо-табла или друг достапен начин)?
 • Дали службеното лице има поминато обука за комуникација со лица со попреченост?
8. Кои активности и проекти се реализираат во текот на 2025 година и се поврзани со инклузија и обезбедување поддршка за лицата со попреченост? Кои активности ќе ги спроведиува вашата институција за одбележување на 3 декември – Меѓународниот ден на лицата со попреченост за подигнување на свеста и вклученоста на лицата со попреченост?
9. Кои се вашите планирани активности или проекти за 2026 година поврзани со инклузија и поддршка на лица со попреченост во рамки на вашата организација?
10. Дали би дозволиле тимот на „И Јас Сум“ да изврши мониторинг на пристапноста во вашата институција?
11. Како би ја оцениле инклузивноста за лицата со попреченост, на вашата институција на скала од 1 до 10?
(1 – воопшто неинклузивна, 10 – целосно инклузивна институција)
12. Дали институцијата има вработени лица со попреченост и дали се обезбедени услови за нивна работа?
Ве молиме, пополнетиот прашалник да го испратите во Word или PDF формат. Дополнително, сите фотографии од рампи, лифтови, влезови, паркинг простори и тоалети, ве молиме да ги испратите како посебен прилог на мејлот“.
Имателот на информации на ова Барање не одговорил во законски предвидениот рок, поради што Барателот на информацијата, во законски предвидениот рок, поднел Жалба заведена во Агенцијата под бр. 08-616  на 23.12.2025 година. 
Агенцијата со електронски допис бр.08-616 од 24.12.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот на Агенцијата.
Агенцијата за заштита на правото на слободен пристап до информациите од јавен карактер по разгледувањето на Жалбата и другите списи во врска со предметот утврди дека Имателот на информации не постапил согласно одредбите од Законот за слободен пристап до информации од јавен карактер, односно во законски предвидениот рок не ги доставил бараните информации до Барателот, на начин и во форма наведени во Барањето, ниту донел управен акт согласно горенаведениот Закон, поради што согласно член 20 став 3 од Законот за слободен пристап до информации од јавен карактер се смета дека Барањето е одбиено. 
Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.


                                                                                                        Директор, 
                                                                                                    Петар Гајдов 

